
Al ricord a d’la me strä 
 
I sass il’lä cumpagnävan 
da Strä Alvä 
fei contra al Turriòn 
lüstra me una spä .  
una strä 
con una fila  
ad cà bass e dascrustä, 
i purtunein ad ärch, 
i curridur scür e bass 
e in fond  una curt ad sass  
con una 
mürella ad quarei 
ca nascundiva Fudösta 
e un cessu col büz avert . 
Da pärt,un po sganghigna 
una baräcca ad tolla 
cl’ä guardäva al canäl 
e in si so ticc, il sücch ad Giuann 
succh bartein dal föi giäd,  
föi  grand me un’umbrëlla 
ca i’umbreggiävan un umass 
che a sed in s’una socca 
al giustäva un tramagg! 
Taca la porta 
al puss col turnell ad lägn, 
una corda col multön 
con la sdella ligä, 
par mëtt in frësch 
un anguria pronta da taiä. 
Poch distant 
un gatt surgnon 
in sl’a crusera d’un tinell 
al gudiva al sul 
d’un mes d’estä 
col gamb dastes e iocc’ sarä , 
 

 
 
da bòn surrianäss  
dal pel tigrä 
Intant la Giulia,col so scusälòn 
dai saccuzòn pin ad muiott 
la dastindiva in si fil tirä 
i linsò biänch ad bügä, 
lavä col smöi ad sënar 
col so bon udur 
sparpaiä in tütt il curt . 
Föra dal purtunei 
dad’lä dalla strä ,Capra al cavallier 
con la so fabbrica di button. 
E in sal sinter ca ciciaräva 
un rüglei ad butuner, 
che al süfflòn dil ses’ ur 
a gliä sparpaiäva par tutta la strä 
doppa des ur ad lavur. 
Urmai ! 
e passä un sacch d’ann, 
al puss  le stä immürä, 
l’asfält la quattä la strä, 
la fabbrica il l’hann sarä, 
e al culur a dl’a gint le cambiä. 
I mür ,smacciä dal salnitar 
i’hann pers l’alleggria 
al dialött le un veit rär 
par cal pröva paüra 
e al vula ,smort e ält . 
Me con un surris amär  
sum feram a guardä, 
al gatt spavintä 
cal g’hä paüra 
a travarsä la strä 
 


